
Texto traducido do que enviei a Ínsula  en febreiro de 2007 

 
 Unha mirada aos Informes de literatura que anualmente, e 
dende 1995, publica o Centro Ramón Piñeiro para a Investigación 
en Humanidades (http://www.cirp.es/rec2/index.html) permite 
acceder de forma practicamente exhaustiva a todo canto se 
produce en Galicia, en e acerca, de literatura galega. Neles pódese 
consultar unha breve descrición non crítica das múltiples 
referencias bibliográficas producidas nos ámbitos da narrativa, 
poesía, teatro, ensaio, literatura infantil e xuvenil, estudios 
medievais, crítica, recensións, referencias mediáticas na prensa 
escrita, etc., de tal maneira que, pouco a pouco, estes Informes, 
dirixidos pola profesora da Universidade de Santiago de 
Compostela Blanca-Ana Roig Rechou á fronte dun amplo equipo 
de colaborador formado fundamentalmente mulleres, todas 
voluntarias, por certo, agás dúas con bolsa, estanse a constituír 
nun instrumento utilísimo para calquera que necesite facer un 
seguimento da produción literaria galega do ano en cuestión. 
Actualmente, poden consultarse xa once edicións, de 1995 a 
2005, nunha base de datos colocada na rede. No presente traballo 
non nos valeremos, máis que en parte, de tan útil intrumento, pois 
aínda non está incorporado o Informe correspondente a 2006, pero 
permitímonos remitir os interesados á información que alí 
poderán obter acerca dese ano a partir de finais de 2007. Así as 
cousas, cómpre anotar que en narrativa se contabilizan no ano 
2006 ao redor de cincuenta títulos de nova aparición, sen contar, 
polo tanto, reedicións nin traducións, outros tantos de poesía e 
moitos menos de ensaio e de literatura dramática. Pero con máis 
de cento dez narracións, vinte poemarios e trece obras teatrais, a 
literatura infantil e xuvenil ben merecería un tratamento 
monográfico neste número de Ínsula  
 Algúns dos citados títulos pertencen a autores de longa 
traxectoria nas letras galegas, outros van consolidando promesas 
emerxentes en anos anteriores e outros, en fin, afloran á superficie 
despois de velar armas en pequenas aparicións. De tal forma que 
existe unha convivencia xeracional que non parece conflitiva, 
salvo casos puntuais de misreadings prematuras, polo demais 



previstas no sistema. Na imposibilidade de falar de todos e cada 
un deles, fixareime nos que chamaron máis a miña atención e a da 
crítica ata onde se me alcanza. Algúns destes títulos, pertencentes 
a autores xa consagrados mesmo no ámbito da literatura española, 
coincidiron en glosar asuntos sobre a memoria histórica, como 
atendendo disciplinadamente á convocatoria que para 2006 se 
divulgou ao efecto: Os libros arden mal, de Manuel Rivas (1957), 
Home sen nome, de Suso de Toro (1956), Xullo-Agosto, de 
Manuel Riveiro Loureiro (1933) e, en certa medida, Espérame, de 
que Xosé A. Perozo (1951). O libro de Rivas é un groso volume 
no que o autor, mediante unha linguaxe de clara pegada poética, 
lévanos a escenarios da súa cidade natal, A Coruña, 
fundamentalmente (hai expansións cara ao século de George 
Borrow e cara os nosos días) nos tempos inmediatos ao estalido 
da guerra civil para denunciar a barbarie e os expolios dos 
fascistas de bibliotecas públicas e privadas, coa apoteose da 
queima de libros na dársena do porto en agosto de 1936. Un 
complexo tapiz de moi variados rexistros e onde a faceta 
xornalística do autor se deixa notar. Personaxes e palabras en 
fervenza e entrelazados para compoñer unha novela complexa 
feita de fragmentos empatados entre si para lle dar unidade, 
grande esforzo nun autor que sempre luciu mellor nas distancias 
curtas. 
 En Home sen nome, Suso de Toro recupera dous personaxes, 
Nano (sobre todo) e Celia, que xa lle deran moito xogo noutras 
ocasións. É un documento e unha alegación contra as atrocidades 
cometidas por un innominado suxeito nonaxenario ao longo da 
súa vida e que no seu delirio hospitalario vai entrenzando un 
discurso no que verdugos e vítima, como asegura o autor, se 
atoparán incómodos. Con Xullo-Agosto (Premio Lueiro Rei de 
novela curta) o veterano escritor Manuel Riveiro Loureiro nos 
retrotrae con verosimilitude e realismo a comezos da guerra civil 
en Ferrol. Xosé A. Perozo localiza Espérame en Santiago de 
Compostela e alí está situado o cabaré Toulouse Lautrec que 
rexenta Lola a Bomba, cuxa e forma de percibila imos coñecendo 
a través do seu relato e diálogo en primeira persoa, trufado con 
cancións ben recoñecíbeis que nos retrotraen aos tempos e as 
miserias do franquismo. 



 Mención á parte, no ámbito das miradas retrospectivas, 
merece Pepa a Loba, onde o xornalista Carlos G. Reigosa (1948) 
novela a vida dunha famosa bandoleira galega así nomeada que se 
moveu en vida fundamentalmente pola provincia de Pontevedra 
infundindo temor pero tamén admiración entre os habitantes do 
mundo rural. Finalmente, non deixa de ser unha novela de historia 
ficción a que publicou en 2006 Bernardino Graña (1930), aínda 
que se trate neste caso dunha reinterpretación heterodoxa da 
figura de Jesús, que vén resultar neto do dubidoso infanticida do 
Evanxeo de Mateo en O protoevanxeo do neto de Herodes, na que 
María casa cun nacionalista xudeu e dá a luz o neno que había de 
ser o nazareno histórico. 
 Outra liña que continúa afirmándose na narrativa galega é a 
policiaca. Varios son os títulos que autorizan a emitir esta 
afirmación: Ollos de auga, de Domingo Villar (1971), que pon en 
circulación, cunha trama orixinal, a Leo Caldas, un novo detective 
para o xénero en galego, e o seu axudante Rafael Estévez; Luar 
no inferno, de Miguel Anxo Fernández (1955), coñecido como 
comentarista cinematográfico e por outra novela anterior titulada 
Un nicho para Marilyn, exercítase aquí no humor a través do seu 
detective, Frank Soutelo, que debe desenredar unha trama de 
tráfico de mulleres na que están envolvidos personaxes dedicados 
á brutalidade do cinema ilegal filmado con violencia real; interese 
busca Pablo Roibás Painceira, autor descoñecido até este 
momento, ao relacionar o xadrez, ese xogo que tanto gustou a 
Allan Poe e aos vanguardistas patafísicos, co xénero policial na 
súa novela curta O xuizo de Kaissa. Así mesmo, é de grande 
orixinalidade o personaxe de Manolo Meiriño, aparecido xa en 
Xeada negra (2003) e utilizado por Xoán Ramón Díaz (1948) 
para compoñer a súa segunda novela negra, Chuvia mansa, 
localizada en Lugo e arredores. 
 Como todos os anos, dende 1981, é inescusable facer 
mención, cando menos, de dous premios de narrativa importantes, 
o Blanco Amor de novela e o Xerais, tamén de novela. O primeiro 
recaeu este ano nun autor que empeza a ser coñecido, Francisco 
Castro (1966), e que desenvolveu en Spam unha historia na que a 
perversión do protagonista, adicto ao máis execrábel de Internet, 
se relaciona cos abusos do capitalismo salvaxe. O segundo 



levouno outro valor en alza, Diego Ameixeiras (1976), novo 
xornalista que se deu a coñecer con Baixo mínimos en 2004, onde 
dera vida a un detective privado, Horacio Dopico, antigo militante 
aburrido da loita armada nacionalista, que retoma en O cidadán 
do mes (2006) con desenfado pero mostrándonos aspectos da vida 
actual moi frescos e recoñecíbeis. Neste mesmo ano 2006 gañou o 
Premio Xerais de Novela con Tres segundos de memoria, na que 
levanta acta das actuais xeracións que o protagonista adxectiva de 
post fracaso, sen proxecto de futuro e vivindo na precariedade. 
 Novelas de personaxe, antóllaseme seren Blúmsdei, de Xosé 
Cid Cabido (1959), Lukumí, de Alfredo Conde, Os mércores de 
Fra, de Xurxo Sierra Veloso (1969) e Esta historia, de Xosé 
Monteagudo (1965). Cid Cabido é un autor xa coñecido polo seu 
orixinal xeito de narrar. Lonxe de abusar do diálogo con que nos 
aburre boa parte da novela actual, aquí, en clara homenaxe ao día 
do Ulysses, o autor fai un entretido e metaliterario exercicio de 
corrente de conciencia e monólogo interior, dende a primeira á 
última páxina, a través dun personaxe, lúcido na súa crítica da 
sociedade e sen inhibicións, que escribe o seu texto sen 
argumento en once días para contarnos o que aconteceu o 31 de 
maio de 2005. Alfredo Conde, novelista de ampla e moi premiada 
obra, con Lukumí intérnase nun personaxe mulato, fillo de cubana 
de ascendencia africana e de pai galego para deplorar tanto o 
fracaso do socialismo cubano como os abusos do capitalismo 
depredador en Galicia. En canto a Sierra Veloso, podemos dicir 
que é un novelista que empezou a despuntar a raíz de Os ollos do 
rei de copas (1994) e ultimamente con Licor de abelá con xeo 
(2006), que versa sobre o mundiño literario. En Os mércores de 
Fra (Premio Vicente Risco de creación literaria 2006), Sierra 
Veloso entretennos coas obsesións dun home ao que lle 
vaticinaron que morrería en mércores. Arredor dese fatídico dato 
constrúese un personaxe atormentado pero non falto de humor. 
Pola súa parte, Xosé Monteagudo (1965), gañador do premio de 
novela Blanco Amor 2002, fai con Esta historia o seguimento das 
peripecias dun personaxe dende os seus anos de universitario en 
Santiago de Compostela até a súa actual vida en familia. Sería 
inxusto non citar un autor, Xavier Quiroga, que para moitos é un 
enigma e mesmo dubidan de ser este o seu nome real (que o é), 



dado a súa natural actitude refractaria a aparecer en sociedade e a 
dar os seus datos biográficos. Xa tivera éxito cunha longa novela 
titulada Atuado na braña, que en boa medida está na base de Se 
buscabas un deus (2006), novela de anticipación e 
antiglobalización que ten ademais moito de metanovela e que está 
a ser moi ben recibida pola crítica. Finalmente, haberá que saudar 
a un novo nome para a narrativa galega, Luis Paradelo (1956), 
quen, a pesar da súa idade, se estrea cunha novela, Xelamonite, 
que chamou algo a atención da crítica e que non carece de méritos 
para atraer a do lector. Neste apartado poderiamos incluír Non 
quero ser Doris Day, novela epistolar de gran frescura da xove 
escritora Inma López Silva. 
Unha constante que vén caracterizando a literatura galega é a boa 
man dos seus escritores para o relato curto. O ano 2006 foi tamén 
fértil neste sentido e podemos levantar acta dalgúns títulos de 
notábel interese. Así, Inxalá, relato de Carlos Quiroga, gañador 
do premio Carvalho Calero 2004, un autor que xa ten no seu 
palmarés interesantes e moi orixinais obras de non doado 
encasillamiento, pero situado na periferia do sistema polas súas 
opcións ortográficas reintegracionistas, é dicir, lusistas; Palabras 
contadas, de Camilo Franco (1963), un conxunto de microrrelatos 
nos que o escritor desprega as súas habilidades para asediar o 
humor, a ironía e a mordacidade intelixente, sen evitar por veces a 
melancolía. Volve ao xénero curto, con A bisneta lercha, Paco 
Martín, autor que non se prodiga moito pero que está considerado 
entre o máis sobresaínte da narrativa galega. Gañador do Premio 
Nacional de Literatura Infantil e Xuvenil 1986, preséntanos agora 
tres historias que son reelaboración para adultos de "Carapuchiña 
vermella", "O parrulo feo" e "O gato con botas", ademais dun 
texto, "Perdición”, con que se encabeza o libro, no que a 
protagonista, interesada pola teoría e a lectura dos contos de 
tradición oral, experimenta curiosos encontros nun bosque que 
coinciden con algunhas das súas lecturas ("Brancaneves", "A Bela 
Durminte", etc.). En estraños mundos introdúcenos Uxía Casal 
(1957), autora de Vidas exemplares, conxunto de vinteún relatos 
por onde circulan seres mutantes, sereas e personaxes pouco 
convencionais pero cargados por veces de sentimentos e paixóns 
humanas que xeran intriga e mesmo terror. Simpática opera 



prima ofrécenos un curtido e infatigábel editor, Bieito Ledo, cos 
seus relatos reunidos en Aconteceres, historias e anécdotas moi, 
diriamos, "do país". A estes títulos de relato curto poderiamos 
engadir os de Paula Mariño Pazó, Na derruba, O rei dos lobos, de 
Xerardo Neira, Luz divina e outros retratos, de Pablo Vaamonde, 
entre outros. 
 
ENSAIO. 
 
Polo que respecta ao ensaio, convén avisar de que este xénero, á 
parte das dificultades inherentes que posúe para a súa definición, 
foi sempre moi escaso en Galicia en formato de libro, se ben é 
moi abundante en revistas especializadas e en prensa periódica 
que a miúdo proceden a recompilacións, das que poderiamos dar 
para o ano 2006 algúns títulos de interese. Pero, cinguíndonos á 
convocatoria de Ínsula, será conveniente dar noticia daquelas 
novidades que máis se poden achegar ao xénero canónico como 
publicacións exentas con vocación de ofrecer un punto de vista 
sobre algún tema e unha lectura atractiva literariamente falando, o 
que se deu en chamar "vocación de estilo". Isto restrinxe a 
produción de 2006 a uns cantos títulos de interese. Por unha parte, 
dous escritores de fuste e de xeracións moi separadas, decidiron 
publicar textos ensaísticos nos que a memoria persoal e colectiva 
ten o seu principal protagonismo. Así, Memoria de poeta, de 
Xosé María Álvarez Cáccamo (1950), quen, por ser un referente 
imprescindíbel da poesía actual, por pertencer a unha familia de 
longa tradición cultural e pola calidade da súa prosa, ofrécenos un 
ameno ensaio que se nutre da súa memoria dende a infancia. Pola 
súa banda, Xosé Neira Vilas (1928) en Vinte anos retornando 
rememora as doce viaxes que realizou entre Iberoamérica e 
Galicia até asentar definitivamente na súa terra natal en 1992. O 
suxeito posmoderno. Entre a estética e o consumo, de Rebeca 
Baceirado, xove escritora que foi premio Ramón Piñeiro de 
ensaio e que presenta no seu libro unha serie de reflexións sobre o 
tema enunciado no título nas que xogan o seu papel moi 
diferentes disciplinas, como a filosofía, a socioloxía, a arte, a 
literatura, a hermenéutica, etc. O poeta e novelista Manuel 
Forcadela foi premio de ensaio do Centro Ramón Piñeiro para a 



Investigación en Humanidades con Diálogos na néboa: Álvaro 
Cunqueiro e Ramón Piñeiro na xénese da literatura galega de 
posguerra, interesante, aínda que discutíbel, texto no que 
Forcadela afonda sobre a connivencia entre o grande escritor 
mindoniense e o ideólogo responsábel do que se deu en chamar 
piñeirismo á hora de planificar a literatura necesaria para 
lexitimar un galeguismo identitario e europeo en pleno 
franquismo. Finalista do mesmo premio foi o ensaio Sobre o 
humor de Cervantes no Quixote, de Siro López, notábel pintor 
ensombrecido pola popularidade da súa creación de humor 
gráfico na prensa diaria, faceta que o pón en liña co gran 
Castelao. Gran polémica está a suscitar Xosé Carlos Caneiro co 
seu descarnado ensaio Os dominios de Caín. Estética e liberdade 
na literatura, onde de forma sincera (e temeraria para os tempos 
que corren) non dubida en dar mandobres e en descubrir as súas 
cartas, as súas filias e as súas fobias. Todo iso moi vivo e moi 
actual nos principais blogs de literatura galega que foron 
aparecendo nos últimos anos. 
 


